Goa nait weg bie mie Jacques Brel – Ne me quitte pas (1959)

1

Goa nait weg bie mie

Nee, vergeet dij tied
Doe, vergeet dij tied

t Was aal zo veurbie

As men tied vergat

Van dij snakkerij

En dij hakkerij

Om t hou en wat

Doe, vergeet dat swaart
De woorden van dou

Om wat en om hou

De dood sloop in t haart

Goa nait weg bie mie (4x)

2

Doe, ik lang die aan
Witte perels van regen

Oet d’hemel verkregen

Doar nooit regen vaalt

Ik kraab deur de nacht
Van olderdom stief

En dek stil dien lief

Mit gold en mit pracht
k Richt n keunenkriek in

Doar is laifde t mainste
Doar is laifde t mainste
En doe keunegin

Goa nait weg bie mie (4x)

3

Goa nait weg bie mie

Ik baauw die n toal
Van nij materioal

Veur dien poëzie
k Vertel die sekuur

Van twijmoal n haart

Ainpoareg apaart

Vol zuver glèn vuur

En dèn zel verteld

t Verhoal van dij held

Dood dou zai verswon

Nait weeromgoan kon
4
t Is hail voak nait doan
Mit t vureg gemoud

Van n òlle vulkoan

Dij kaalm liekt in t bloud

En de akker zo min
Ja slim swoar verbraand

Brìngt meer koorn op t laand

As maaimoand ooit kìn

En gluit t lèste rood
As ik d’naacht in glie

De zun en de dood
t Is doardeur dat ik lie

5

Goa nait weg bie mie

Ik schraai echt nait meer

Nee, ik reer ook nait meer

Ik verbiet mie om die

Weer zo wies te zain

Dansen, doe, en draaien 
En zo wies te heuren

Zingen, doe, en joechaaien 

Blifst bie mie, bin ik blied
d’Schare van dien schare

d’Schare op dien grond

d’Schare van dien hond

Goa nait weg bie mie (4x)

Vert.: Jan Siebo Uffen
